
তথ্যবিবরণী                                                                                                     নম্বর: ৫২৯২
আন্তর্জাতিক পত্রলিখন প্রতিযোগিতায় বিজয়িনী নুবায়শার

হাতে ইউপিইউ স্বর্ণপদক হস্তান্তর করলেন পরিকল্পনা মন্ত্রী

ঢাকা, ২১ কার্তিক (৬ নভেম্বর) :   

আজ আন্তর্জাতিক পত্রলিখন প্রতিযোগিতায় বিশ্বের ১৯২টি দেশের মধ্যে প্রথম স্থান অধিকারিণী সিলেটের নুবায়শা ইসলামের হাতে ইউনিভার্সাল পোস্টাল ইউনিয়ন-এর স্বর্ণপদক হস্তান্তর করা হয়েছে। পরিকল্পনা মন্ত্রী এম এ মান্নান এই উপলক্ষ্যে ডাক অধিদপ্তর আয়োজিত অনুষ্ঠানে নুবায়শার হাতে এই পদক তুলে দেন। ডাক ও টেলিযোগাযোগ মন্ত্রী মোস্তাফা জব্বার এবং ডাক ও টেলিযোগাযোগ বিভাগের সচিব মোঃ খলিলুর রহমান অন-লাইনে এই অনুষ্ঠানে সংযুক্ত ছিলেন এবং ডাক অধিদপ্তরের মহাপরিচালক অনুষ্ঠানে এসময় উপস্থিত ছিলেন।
 
এই উপলক্ষ্যে আয়োজিত অনুষ্ঠানে পরিকল্পনা মন্ত্রী বিরল কৃতিত্বের জন্য নুবায়শা ইসলাম, তার বাবা-মা এবং শিক্ষকদের ধন্যবাদ জানান। তিনি বলেন, জাতি হিসেবে গর্বের অনেক কিছু আছে। আন্তর্জাতিক পত্রলিখন প্রতিযোগিতায় নুবায়শার অর্জন দেশের নতুন প্রজন্মকে এগিয়ে যাওয়ার প্রেরণার উৎস্য হিসেবে কাজ করবে বলে তিনি আশাবাদ ব্যক্ত করেন। তিনি একটি সাম্য সমাজ বিনির্মাণে সকলকে কাজ করে যাওয়ার আহ্বান জানান। মন্ত্রী সামাজিক শৃঙ্খলা ও ঐক্যের প্রয়োজনীয়তার ওপর গুরুত্বারোপ করেন। তিনি এ ধরনের একটি কর্মসূচির জন্য ডাক ও টেলিযোগাযোগ মন্ত্রী, ডাক ও টেলিযোগাযোগ বিভাগ এবং ডাক অধিদপ্তরের ভূমিকার প্রশংসা করেন।

ডাক ও টেলিযোগাযোগ মন্ত্রী নুবায়শার নিকট ইউপিইউ এর স্বর্নপদক হস্তান্তর একটি ঐতিহাসিক ঘটনা উল্লেখ করেন। তিনি বলেন ১৯৭৩ সালে জাতির পিতা বঙ্গবন্ধু শেখ মুজিবুর রহমানের হাত ধরে বাংলাদেশ ইউপিইউ এর সদস্যপদ অর্জন করে। নুবায়শা দেশের স্বাধীনতার সুবর্ণ জয়ন্তীতে সেই ইউপিইউ-এর ৫০তম পত্র লেখন প্রতিযোগিতায় স্বর্ণপদক অর্জন করে জাতি হিসেবে সবাইকে গর্বিত করেছে বলে মন্ত্রী উল্লেখ করেন। 


গত ৯ অক্টোবর বিশ্ব ডাক দিবসে ঢাকায় ডাক ভবনে ডাক ও টেলিযোগাযোগ মন্ত্রী মোস্তাফা জব্বার বাবা-মাসহ নুবায়শা ইসলামকে তার কৃতিত্বের জন্য আনুষ্ঠানিকভাবে অভিনন্দন জ্ঞাপন করেন এবং অভিনন্দন স্মারক হস্তান্তর করেন।

নুবায়শা ইসলাম বিশ্ব ডাক সংস্থার (ইউপিইউ) ৫০তম চিঠি লেখা প্রতিযোগিতায় লক্ষাধিক কিশোর-কিশোরীকে হারিয়ে শ্রেষ্ঠত্বের পুরস্কার পেয়েছে। প্রতিযোগিতায় পত্র লেখার বিষয় ছিল ‘কোভিড-১৯’। গত ২৭ আগস্ট সুইজারল্যান্ডে সংস্থার কেন্দ্রীয় কার্যালয় থেকে প্রতিযোগিতার ফল ঘোষণা করা হয়। ফল প্রকাশের পর বিশ্ব ডাক সংস্থা নুবায়শাকে নিয়ে একটি ভিডিও ডকুমেন্টারি তৈরি করে প্রতিষ্ঠানের ইউটিউব চ্যানেল এবং ওয়েবসাইটে প্রকাশ করে।
#
শেফায়েত/সাহেলা/মোশারফ/সেলিম/২০২১/২০.৪০ ঘণ্টা
তথ্যবিবরণী                                                                                                     নম্বর: ৫২৯১
আগামীকাল থেকে পবিত্র রবিউস সানি মাস গণনা শুরু

১৭ নভেম্বর বুধবার পবিত্র ফাতেহা-ই-ইয়াজদাহম

ঢাকা, ২১ কার্তিক (৬ নভেম্বর) :   


বাংলাদেশের আকাশে আজ ১৪৪৩ হিজরি সনের পবিত্র রবিউস সানি মাসের চাঁদ দেখা গিয়েছে। ফলে আগামীকাল ৭ নভেম্বর রবিবার থেকে পবিত্র রবিউস সানি মাস গণনা করা হবে। প্রেক্ষিতে, আগামী ১১ রবিউস সানি ১৪৪৩ হিজরি, ১৭ নভেম্বর ২০২১ বুধবার পবিত্র ফাতেহা-ই-ইয়াজদাহম পালিত হবে।

আজ বায়তুল মুকাররম জাতীয় মসজিদের পূর্ব সাহানে জাতীয় চাঁদ দেখা কমিটির সভায় এ সিদ্ধান্ত গৃহীত হয়। এতে সভাপতিত্ব করেন ধর্ম বিষয়ক মন্ত্রণালয়ের সচিব কাজী এনামুল হাসান।

সভায় ধর্ম বিষয়ক মন্ত্রণালয়ের অতিরিক্ত সচিব মোঃ মুনিম হাসান, ইসলামিক ফাউন্ডেশনের মহাপরিচালক ড. মোঃ মুশফিকুর রহমান (অতিরিক্ত সচিব), বাংলাদেশ ওয়াক্‌ফ প্রশাসক আব্দুল্লাহ সাজ্জাদ (অতিরিক্ত সচিব),  মন্ত্রিপরিষদ বিভাগের যুগ্ম সচিব মোঃ ছাইফুল ইসলাম, তথ্য ও সম্প্রচার মন্ত্রণালয়ের যুগ্ম সচিব মোঃ নজরুল ইসলাম, তথ্য অধিদফতরের সিনিয়র উপ-প্রধান তথ্য কর্মকর্তা মোঃ আবদুল জলিল, বাংলাদেশ টেলিভিশনের পরিচালক (অর্থ) মোঃ জহিরুল ইসলাম, বাংলাদেশ মহাকাশ গবেষণা ও দূর অনুধাবন প্রতিষ্ঠানের পিএসও আবু মোহাম্মদ, বাংলাদেশ আবহাওয়া অধিদপ্তরের পরিচালক মোঃ আজিজুর রহমান, বায়তুল মুকাররম জাতীয় মসজিদের সিনিয়র পেশ ইমাম হাফেজ মাওলানা মুহাম্মদ মিজানুর রহমান, লালবাগ শাহী জামে মসজিদের খতিব মুফতি মুহাম্মদ নেয়ামতুল্লা ও চকবাজার শাহী জামে মসজিদের খতিব মুফতি শেখ নাঈম রেজওয়ান উপস্থিত ছিলেন। 

সভায় ১৪৪৩ হিজরি সনের পবিত্র রবিউস সানি মাসের চাঁদ দেখা সম্পর্কে সকল জেলা প্রশাসন, ইসলামিক ফাউন্ডেশন-এর প্রধান কার্যালয়, বিভাগীয় ও জেলা কার্যালয়সমূহ, বাংলাদেশ আবহাওয়া অধিদপ্তর এবং মহাকাশ গবেষণা ও দূর অনুধাবন প্রতিষ্ঠান হতে প্রাপ্ত তথ্য নিয়ে পর্যালোচনা করে দেখা যায় যে, আজ ২৯ রবিউল আউয়াল ১৪৪৩ হিজরি, ৬ নভেম্বর শনিবার সন্ধ্যায় বাংলাদেশের আকাশে পবিত্র রবিউস সানি মাসের চাঁদ দেখা যাওয়ার সংবাদ পাওয়া গিয়েছে। 
#

শারমীন/সাহেলা/মোশারফ/সেলিম/২০২১/২০.২০ ঘণ্টা

আজিজুল হক চৌধুরী
তথ্যবিবরণী                                                                                                     নম্বর: ৫২৯০
চট্টগ্রাম সমিতি-ঢাকার সাবেক সভাপতি আজিজুল হক চৌধুরীর 
ইন্তেকালে তথ্য ও সম্প্রচার মন্ত্রীর শোক

ঢাকা, ২১ কার্তিক (৬ নভেম্বর) :   


চট্টগ্রাম সমিতি-ঢাকার সাবেক সভাপতি, সি‌টি ব্যাংকের সাবেক চেয়ারম‌্যান এবং আজিজ গ্রুপের চেয়ারম্যান আজিজুল হক চৌধুরীর ইন্তেকালে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।


আজ ঢাকার গুলশানে নিজ বাড়ি সাতকানিয়া হাউসে এই সমাজকর্মী ইন্তেকাল করেন। তার মৃত্যু সংবাদে বিশ্ব জলবায়ু সম্মেলনে যোগ দিতে স্কটল্যান্ড যাত্রাপথ থেকে শোক জানিয়েছেন মন্ত্রী।


ড. হাছান তাঁর বার্তায় বলেন, মানবহিতৈষী আজিজুল হক চৌধুরীর মৃত্যুতে জাতি দেশ ও দশের কল্যাণে নিবেদিত একজন দক্ষ সমাজ সংগঠককে হারালো। মন্ত্রী মরহুমের বিদেহী আত্মার মাগফিরাত কামনা করেন এবং তার শোকসন্তপ্ত পরিবার ও গুণগ্রাহীদের প্রতি গভীর সমবেদনা জানান।


আজ এশার নামাজের পর ঢাকার মগবাজারে দিলু ব্যাপারী জামে মসজিদে আজিজুল হক চৌধুরীর প্রথম জানাযার পর আগামীকাল সকাল দশটায় চট্টগ্রামের সাতকানিয়ার বাজালিয়ায় দ্বিতীয় জানাযা হবে জানিয়েছে মরহুমের পরিবার।  

#

আকরাম/সাহেলা/সেলিম/২০২১/২২.১৫ ঘণ্টা
তথ্যবিবরণী                                                                                                            নম্বর : ৫২৮৯
বাল্যবিবাহ এবং নারী ও শিশুর প্রতি সহিংসতা রোধ করতে প্রয়োজনে আইনের কঠোর প্রয়োগ করা হবে




                                         -- মহিলা ও শিশু বিষয়ক প্রতিমন্ত্রী 
গজারিয়া (মুন্সিগঞ্জ), ২১ কার্তিক ( ৬ নভেম্বর) : 


মহিলা ও শিশু বিষয়ক প্রতিমন্ত্রী ফজিলাতুন্নেছা ইন্দিরা বলেছেন, জাতির পিতা ১৯৭২ সালে বাংলাদেশের সংবিধানে গণজীবনের সর্বস্তরে নারী-পুরুষের সমঅধিকারের নিশ্চয়তা দেন ও নারীর ক্ষমতায়ন সুসংহত করেন। এরই ধারবাহিকতায় জাতির পিতার সুযোগ্য কন্যা প্রধানমন্ত্রী শেখ হাসিনা বাংলাদেশে নারী উন্নয়ন, ক্ষমতায়ন, নারীর সমঅধিকার প্রতিষ্ঠা ও কর্মসংস্থান সৃষ্টির জন্য বিভিন্ন পদক্ষেপ গ্রহণ করেছেন। জাতিসংঘের ৭৫ তম অধিবেশনে প্রধানমন্ত্রী বিশ্বব্যাপী ২০৪১ সাল নাগাদ কর্মস্থলে নারীর কর্মসংস্থান ৫০ : ৫০ উন্নীত করার অঙ্গীকার করেছেন। প্রধানমন্ত্রী শেখ হাসিনা আজ নারী উন্নয়ন ও নারীর ক্ষমতায়নের ক্ষেত্রে বিশ্বে রোল মডেল সৃষ্টি করেছেন। 

প্রতিমন্ত্রী আরো বলেন,  বাল্যবিবাহ এবং নারী ও শিশুর প্রতি সহিংসতা রোধ করতে সরকার বদ্ধপরিকর।  নারীর ও শিশুর প্রতি সহিংসতা বন্ধ করতে সরকারের  রয়েছে জিরো টলারেন্স নীতি। কোনো মেয়ে যেনো বাল্য বিয়ের শিকার না হয়। সে লক্ষ্যে কাজ করতে হবে এবং সেক্ষেত্রে আইনের কঠোর প্রয়োগ করতে হবে। 

নারীর ক্ষমতায়নে মন্ত্রণালয়ের বিভিন্ন কার্যক্রম উল্লেখ করে প্রতিমন্ত্রী বলেন, জয়িতা ফাউন্ডেশন নারী উদ্যোক্তা সৃষ্টি ও তৃণমূল পর্যায়ের নারী উদ্যোক্তাগণ তাদের উৎপাদিত পণ্য বাজারজাত করছে। তথ্য আপা প্রকল্পের মাধ্যমে ১ কোটি নারীকে তথ্য-প্রযুক্তির মাধ্যমে ক্ষমতায়ন করা হচ্ছে। দেশের ৬৪টি জেলায় শিক্ষিত নারীকে কম্পিউটার ও তথ্য-প্রযুক্তিতে প্রশিক্ষণ প্রদান,  তৃণমূল পর্যায়ের ২ লাখ ৫৬ হাজার প্রান্তিক নারীকে বিভিন্ন ট্রেডে প্রশিক্ষণ প্রদানসহ বহু উদ্যোগ নেওয়া হয়েছে।

আজ মুন্সীগঞ্জের গজারিয়ায় দুঃস্থ মহিলাদের মাঝে ক্ষুদ্র ঋণ প্রদান ও জাতীয় সমবায় দিবস অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন। 

মুন্সীগঞ্জ জেলা প্রশাসক কাজী নাহিদ রসুলের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মহিলা ও শিশু বিষয়ক মন্ত্রণালয়ের অতিরিক্ত সচিব ফরিদা পারভীন, যুগ্মসচিব ফেরদৌসী বেগম, মুন্সীগঞ্জ পুলিশ সুপার আব্দুল মোমেন ও গজারিয়া উপজেলা পরিষদের চেয়ারম্যান আমিরুল ইসলাম। অনুষ্ঠান সঞ্চালনা করেন উপজেলা নির্বাহী অফিসার জিয়াউল ইসলাম চৌধুরী। 

প্রতিমন্ত্রী আরো বলেন, বাংলাদেশ এখন আর সাহায্যনির্ভর দেশ নয়, বাংলাদেশ এখন সাহায্যদাতা দেশ। স্বল্প উন্নয়নের দেশ থেকে বাংলাদেশ উন্নয়নশীল দেশে পরিণত হয়েছে। ক্ষুধার্ত ও প্রাকৃতিক দূর্যোগের দেশকে শেখ হাসিনা উন্নয়নশীল দেশে পরিণত করেছেন। প্রধানমন্ত্রীর নেতৃত্বে ২০৪১ সালের আগেই বাংলাদেশ উন্নত সমৃদ্ধ দেশ হবে।
#
আলমগীর/সাহেলা/মোশারফ/রেজাউল/২০২১/২০২৫ ঘণ্টা

তথ্যবিবরণী                                                                                                     নম্বর: ৫২৮৮
সমবায়ের নামে অসহায় মানুষদের হয়রানি করলে কঠোর ব্যবস্থা

                                                    -- প্রাণিসম্পদ মন্ত্রী

পিরোজপুর, ২১ কার্তিক (৬ নভেম্বর) :   


সমবায়ের নামে অসহায় মানুষদের হয়রানি করলে কঠোর ব্যবস্থা নেয়া হবে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।


আজ পিরোজপুরের নেছারাবাদে জাতীয় সমবায় দিবস ২০২১ উপলক্ষ্যে নেছারাবাদ উপজেলা সমবায় বিভাগ ও উপজেলা প্রশাসন আয়োজিত ‘বঙ্গবন্ধুর দর্শন, সমবায়ে উন্নয়ন’ শীর্ষক আলোচনা সভায় প্রধান অতিথির বক্তব্যে মন্ত্রী একথা জানান।


তিনি আরো বলেন, “জাতির পিতা বঙ্গবন্ধু শেখ মুজিবুর রহমানের লক্ষ্য ছিল যৌথ মালিকানা ও যৌথ নেতৃত্ব। সে কারণে তিনি সমবায়ভিত্তিক রাষ্ট্র ব্যবস্থা চালু করতে চেয়েছিলেন। তিনি চেয়েছিলেন রাষ্ট্রের সম্পত্তি হবে সকলের। বঙ্গবন্ধুর লক্ষ্য ছিল গ্রামের প্রত্যন্ত অঞ্চলের কৃষক, জেলে, শ্রমিক এবং খেটে খাওয়া মানুষদের সাংবিধানিক অধিকার প্রতিষ্ঠা করা। সে লক্ষ্যেই বঙ্গবন্ধু সমবায়ভিত্তিক রাষ্ট্র ব্যবস্থার কথা বলেছিলেন এবং সমবায়ভিত্তিক কর্মসূচি গ্রহণ করেছিলেন। বঙ্গবন্ধুকে হত্যার পর পুঁজিবাদী সমাজ ব্যবস্থা কায়েম হয় বাংলাদেশে। সমাজে ভারসাম্যপূর্ণ অবস্থা আনার জন্য বঙ্গবন্ধুর যে লক্ষ্য ছিল সেটি ধ্বংস করে দেওয়া হয়। বঙ্গবন্ধু কন্যা শেখ হাসিনা রাষ্ট্র ক্ষমতায় এসে আবার মেহনতি মানুষ, কৃষক, শ্রমিক, জেলে ও খেটে খাওয়া মানুষের সাংবিধানিক অধিকার প্রতিষ্ঠার জন্য আবার কর্মসূচি গ্রহণ করেছেন”।


দেশে সমবায়ভিত্তিক ব্যবস্থা অনেক জোরদার উল্লেখ করে মন্ত্রী আরো বলেন, “দেশে সমবায়ভিত্তিক ব্যবস্থা জনপ্রিয়তা পাচ্ছে। তবে মাইক্রোক্রেডিটের নামে একটা শ্রেণি মানুষদের নিষ্পেষণ করছে, চক্রবৃদ্ধি হারে সুদ নিচ্ছে। এদের জন্য নীতি-নিয়মের মধ্যে যে সব সমবায় প্রতিষ্ঠান কাজ করছে তাদের বদনাম হচ্ছে। এ বিষয়টি লক্ষ্য রাখতে হবে। বিধি ভঙ্গ করে মানুষের অসহায়ত্বের সুযোগ নিয়ে কেউ যেন নীল চাষিদের মতো অসহায় মানুষদের নির্যাতন করতে না পারে। সমবায়ের সৃযোগ নিয়ে কেউ যেন এর অপব্যবহার না করে। সমবায় হোক আমাদের শক্তির একটি প্ল্যাটফর্ম। সমবায় হোক দরিদ্র-অসহায় মানুষদের সম্মিলিতভাবে কাজ করার একটি প্ল্যাটফর্ম।


“সমবায়ভিত্তিক মৎস্যজীবীদের সরকারিভাবে সুযোগ-সুবিধা দেওয়া হচ্ছে। সমবায় দল গঠন করে মৎস্য চাষ বা গবাদিপশু পালন করতে চাইলে রাষ্ট্র তাদের সহজশর্তে, স্বল্প সুদে ঋণ দিচ্ছে”-জানান মন্ত্রী।


নেছারাবাদ উপজেলা নির্বাহী কর্মকর্তা মোঃ মোশারেফ হোসেনের সভাপতিত্বে নেছারাবাদ উপজেলা পরিষদ চেয়ারম্যান আব্দুল হক, স্বরূপকাঠি পৌরসভার মেয়র মোঃ গোলাম কবির, নেছারাবাদ উপজেলা পরিষদের ভাইস চেয়ারম্যান রনি দত্ত জয় অনুষ্ঠানে উপস্থিত ছিলেন।

#

ইফতেখার/নাইচ/মোশারফ/সেলিম/২০২১/১৮.৩০ ঘণ্টা
তথ্যবিবরণী                                                                                                                     নম্বর :  ৫২৮৭
সমবায় সমিতির স্বচ্ছতা ও জবাবদিহিতা নিশ্চিত করতে হবে



               -- স্থানীয় সরকার মন্ত্রী
ঢাকা, ২১ কার্তিক ( ৬ নভেম্বর) :


স্থানীয় সরকার মন্ত্রী মোঃ তাজুল ইসলাম বলেছেন, সমবায় ব্যবস্থাপনাকে মর্যাদার আসনে নিতে হলে দেশের সকল সমবায় সমিতিগুলোর স্বচ্ছতা ও জবাবদিহিতা নিশ্চিত করতে হবে।

সমবায়ের মাধ্যমে প্রধানমন্ত্রী শেখ হাসিনার দর্শন 'আমার গ্রাম আমার শহর' বাস্তবায়ন করে গ্রামীণ জনপদের ব্যাপক পরিবর্তন আনা সম্ভব বলেও জানান মন্ত্রী।

তিনি আজ বঙ্গবন্ধু আন্তর্জাতিক সম্মেলন কেন্দ্রে সমবায় অধিদপ্তর আয়োজিত ৫০তম জাতীয় সমবায় দিবস-২০২১ এবং জাতীয় সমবায় পুরস্কার-২০২০ প্রদান অনুষ্ঠানে প্রধান অতিথির বক্তব্যে এসব কথা বলেন।

মন্ত্রী বলেন, সমবায় ব্যবস্থাপনাকে শক্তিশালী এবং কার্যকর করতে হলে এর দুর্বলতা ও অসামঞ্জস্যতা খুঁজে বের করতে হবে। আইনে যদি সংশোধনী আনার প্রয়োজন হয় সেটাও করতে হবে। সমবায় ব্যবস্থাপনার সুফল কাজে লাগিয়ে পুরো দেশের পরিবর্তন আনা সম্ভব উল্লেখ করে তিনি বলেন, শুধু সমবায় ব্যবস্থাপনায় নয় সকল প্রতিষ্ঠান এমনকি ব্যাক্তি পর্যায়েও মানুষের স্বচ্ছতা ও জবাবদিহিতা থাকা উচিত। কারণ এটা করা হলে কাজের পরিধি ও মান বাড়বে। আপনি কোনো কাজের জন্য কাউকে ছেড়ে দেবেন, জবাবদিহিতার আওতায় আনবেন না তাহলে লক্ষ্যে পৌঁছানো যাবে না।

এ প্রসঙ্গে তিনি আরও বলেন, জাতির পিতা বঙ্গবন্ধু শেখ মুজিবুর রহমান স্বাধীনতার পর দেশ গঠনের লক্ষ্যে অনেক উদ্যোগ নিয়েছিলেন। যার মধ্যে অন্যতম একটি সমবায় ব্যবস্থাপনা। বঙ্গবন্ধু বিশ্বাস করতেন গ্রাম-গঞ্জে বসবাসরত মানুষের জীবন-জীবিকার উন্নয়ন ঘটিয়ে দেশকে এগিয়ে নিতে হলে সমবায় ব্যবস্থাপনার বিকল্প নেই। 


তিনি বলেন, সমবায় ভিত্তিক চাষাবাদের দর্শন হচ্ছে বঙ্গবন্ধু শেখ মুজিবুর রহমানের। তিনি এলাকার মানুষকে একত্রিত করে সমবায় প্রতিষ্ঠান করে গেছেন। বঙ্গবন্ধু বলেছিলেন আমরা যদি সবাই একত্রে থাকি তাহলে যত ষড়যন্ত্রই করা হোক, যত বাধাই আসুক না কেন আমরা সফল হবোই। বঙ্গবন্ধুর হত্যার পর যারাই বঙ্গবন্ধু শেখ মুজিবুর রহমানের আদর্শ বুকে ধারণ করে তাঁর স্বপ্ন বাস্তবায়নে কাজ করেছেন তাদেরকে নানাভাবে নির্যাতন ও নিপীড়নের স্বীকার হতে হয়েছে বলেও মন্তব্য করেন মন্ত্রী।

স্থানীয় সরকার মন্ত্রী জানান, গ্রামীণ অবকাঠামো পরিকল্পিতভাবে নির্মাণে প্রধানমন্ত্রী শেখ হাসিনার দর্শন 'আমার গ্রাম আমার শহর’ সহ অনেক মেগা প্রকল্প ও প্রদক্ষেপ নিয়েছেন। যার বেশির ভাগেরই বাস্তবায়নের কাজ চলছে। শহরের সুবিধা গ্রামে পৌঁছে দিতে অবকাঠামো ও যোগাযোগ উন্নয়নে পরিকল্পনাভিত্তিক কাজ চলছে।

মোঃ তাজুল ইসলাম বলেন, প্রধানমন্ত্রীর নেতৃত্ব এবং সঠিক সময়ে সঠিক সিদ্ধান্তের কারণে দেশের উন্নয়ন ত্বরান্বিত হয়েছে। বাংলাদেশ বিশ্বে উন্নয়নের রোল মডেল হিসেবে পরিচিত লাভ করেছে। সকল বিশ্বনেতৃবৃন্দের নিকট প্রধানমন্ত্রী শেখ হাসিনা আজ অনুকরণীয়।

বিশেষ অতিথির বক্তব্যে পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য বলেন, জাতির পিতা চেয়েছিলেন গ্রামভিত্তিক সমবায়ের মাধ্যমে সম্মিলিতি উদ্যোগকে জনগণের উন্নয়নে কাজে লাগাতে। প্রধানমন্ত্রী শেখ হাসিনাও অনুরূপভাবে দেশের সামগ্রিক উন্নয়ন এবং বিশেষ করে পিছিয়ে পড়া জনগোষ্ঠীদের  জীবনমান উন্নয়নে সমবায়কে বিশেষ গুরুত্ব দিয়েছেন।

পল্লী উন্নয়ন ও সমবায় বিভাগের সচিব মোঃ মশিউর রহমান এনডিসি'র সভাপতিত্বে অনুষ্ঠানে স্বাগত বক্তব্য রাখেন সমবায় অধিদপ্তরের নিবন্ধক ও মহাপরিচালক ড. মোঃ হারুন-অর-রশিদ বিশ্বাস।

উল্লেখ্য, জাতীয় সমবায় দিবসের এবারের প্রতিপাদ্য ‘বঙ্গবন্ধুর দর্শন, সমবায়ে উন্নয়ন’। এ বছর ১০টি ক্যাটাগরিতে ৮টি সমবায় সমিতি এবং দুই জনকে ব্যক্তি পর্যায়ে জাতীয় সমবায় পুরস্কার-২০২০ প্রদান করা হয়।
#
হায়দার/নাইচ/মোশারফ/রেজাউল/২০২১/১৮৪৫ ঘণ্টা

তথ্যবিবরণী                                                                                                                      নম্বর :  ৫২৮৬
সমবায়ের মাধ্যমে উৎপাদন বৃদ্ধি ও ন্যায্যমূল্য নিশ্চিত করা সম্ভব 





           -- কৃষিমন্ত্রী
মধুপুর (টাঙ্গাইল), ২১ কার্তিক ( ৬ নভেম্বর) :

বঙ্গবন্ধুর সমবায় আন্দোলন ও দর্শনকে সফলভাবে  কাজে লাগাতে পারলে দেশে কৃষি উৎপাদন আরও বৃদ্ধি, প্রক্রিয়াজাতকরণ ও সঠিক বাজারজাতের মাধ্যমে কৃষকের ন্যায্যমূল্য নিশ্চিত করা সম্ভব হবে বলে মন্তব্য করেছেন কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক। তিনি বলেন, জাতির পিতা বঙ্গবন্ধু সবসময় সমবায় আন্দোলন ও উৎপাদন ব্যবস্থার কথা বলতেন। এ সমবায়ে কৃষকের জমি কেউ নেবে না, বরং সকলের জমিকে একসাথে করে একত্রে উৎপাদন করবে। আজকের বাংলাদেশে বঙ্গবন্ধুর সমবায় দর্শনকে কাজে লাগাতে হবে। এটি সফলভাবে করতে পারলে দেশের খণ্ডবিখণ্ড জমিতে উৎপাদন যেমন বহুগুণে বাড়বে, তেমনি উৎপাদিত পণ্যের প্রক্রিয়াজাত ও সঠিক বাজারজাত সম্ভব হবে। প্রধানমন্ত্রী শেখ হাসিনা এ লক্ষ্যে কাজ করে যাচ্ছেন।

আজ টাঙ্গাইলের মধুপুর উপজেলা পরিষদ  মিলনায়তনে জাতীয় সমবায় দিবসের আলোচনা সভায় প্রধান অতিথির বক্তব্যে মন্ত্রী এসব কথা বলেন। মধুপুর উপজলা সমবায় অফিস ও সমবায়ীবৃন্দ এ অনুষ্ঠানের আয়োজন করে।

এর আগে মন্ত্রী সমবায় দিবসের র‌্যালিতে অংশগ্রহণ, মধুপুর উপজেলা পরিষদের সম্প্রসারিত নতুন ভবনের ও লাইব্রেরির উদ্বোধন এবং  কৃষকের মাঝে ভর্তুকিমূল্যে কম্বাইন হারভেস্টার বিতরণ করেন।

মন্ত্রী বলেন, বর্তমান সরকার ৫০-৭০ শতাংশ ভর্তুকিতে কৃষকদেরকে কম্বাইন হারভেস্টার,  রিপারসহ কৃষিযন্ত্র দিচ্ছে। এর ফলেই কৃষকেরা এসব যন্ত্র কিনতে পারছে। তা না হলে খুব সংখ্যক কৃষকই ৩০ লাখ টাকা দামের একটা কম্বাইন হারভেস্টার কিনতে পারতো। তবে সমবায় বা সমিতির মাধ্যমে কৃষকেরা এগিয়ে আসলে কৃষিযন্ত্র কেনা তাদের জন্য আরও সহজ হবে।

 মধুপুরবাসীর উদ্দেশে ড. রাজ্জাক বলেন, মধুপুরের আনারস উৎপাদনের সুযোগকে পুরোপুরি কাজে লাগাতে আমরা কাজ করছি। ফিলিপাইন থেকে আনারসের উন্নত জাতের চারা আনা হচ্ছে। এ বছর আরও ৬ লাখ উন্নতজাতের আনারসের চারা আমরা মধুপুরে বিতরণ করব। 

 

অনুষ্ঠানে উপজেলা চেয়ারম্যান ছরোয়ার আলম খান আবু, উপজেলা নির্বাহী অফিসার শামীমা ইয়াসমিন, পৌরসভার মেয়র মোঃ সিদ্দিক হোসেন খান, উপজেলা আওয়ামী লীগের সভাপতি খন্দকার শফিউদ্দিন, সিনিয়র সহসভাপতি ইয়াকুব আলী, সাংগঠনিক সম্পাদক আবুল কালাম আজাদ, উপজেলা ভাইস চেয়ারম্যান শরীফ আহম্মেদ নাসির প্রমুখ বক্তব্য রাখেন।
# 

কামরুল/নাইচ/মোশারফ/রেজাউল/২০২১/১৮৪২ ঘণ্টা
তথ্যবিবরণী                                                                                                            নম্বর : ৫২৮৫
বিশ্ববাজারে জ্বালানি তেলের মূল্য হ্রাস পাওয়ার সাথে সাথে বাংলাদেশে তার প্রতিফলন ঘটবে



                                                        -- জ্বালানি প্রতিমন্ত্রী
ঢাকা, ২১ কার্তিক ( ৬ নভেম্বর) : 


বিদ্যুৎ ,জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, বিশ্ববাজারে জ্বালানি তেলের মূল্য হ্রাস পাওয়ার সাথে সাথে বাংলাদেশে তার প্রতিফলন ঘটবে। ২০১৬ সালেও জ্বালানি তেলের মূল্য হ্রাস করা হয়েছিল। জ্বালানি তেলের বৈশ্বিক মূল্য বৃদ্ধি ও পাচার রোধে মূল্য সমন্বয় করা হয়েছে।

প্রতিমন্ত্রী আজ সাংবাদিকদের সাথে মতবিনিময়কালে এসব কথা বলেন। তিনি বলেন, সার্বিক প্রেক্ষাপট বিবেচনা করে বৃহত্তর জাতীয় স্বার্থে সরকার ৪ নভেম্বর দেশে ডিজেল ও কেরোসিন এর মূল্য পুনঃনির্ধারণ করেছে।  যদিও আশেপাশের অন্যান্য দেশের তুলনায় বাংলাদেশে ডিজেলের মূল্য এখনও কম। আজ (৬ নভেম্বর ২০২১) ভারতের কোলকাতায় প্রতি লিটার ডিজেলের মূল্য ছিল ৮৯ দশমিক ৭৯ রুপি বা ১০৪ টাকা। ২৬টি স্থলবন্দর দিয়ে প্রতিদিন যে পরিমাণ পণ্যবাহী ট্রাক বাংলাদেশে টুকে তাও বিবেচনার বিষয়। পাচারের আশঙ্কা তো রয়েছেই। 

প্রতিমন্ত্রী এ সময় আরও বলেন, আমাদের ইলেকট্রিক যানবাহনের দিকে যেতে হবে। বিশেষ করে পাবলিক পরিবহনগুলো ইলেকট্রিক করা গেলে দেশে পরিবেশবান্ধব যানবাহন নিশ্চিত হবে। ইলেকট্রিক যানবাহনের ইঞ্জিনের দক্ষতা বেশি এবং সাশ্রয়ীও। তেল আমদানি খরচও কমে যাবে।
#

আসলাম/নাইচ/মোশারফ/রেজাউল/২০২১/১৮১০ ঘণ্টা
তথ্যবিবরণী                                                                                                            নম্বর : ৫২৮৪
কিশোরগঞ্জ বারের সিনিয়র আইনজীবী এডভোকেট দীন মোহাম্মদের মৃত্যুতে রাষ্ট্রপতির শোক
ঢাকা, ২১ কার্তিক ( ৬ নভেম্বর) :


কিশোরগঞ্জ বারের সিনিয়র আইনজীবী ও অতিরিক্ত পাবলিক প্রসিকিউটর এডভোকেট দীন মোহাম্মদের মৃত্যুতে গভীর শোক প্রকাশ করেছেন রাষ্ট্রপতি মোঃ আবদুল হামিদ।


এক শোক বার্তায় রাষ্ট্রপতি বলেন, এডভোকেট দীন মোহাম্মদের মৃত্যু কিশোরগঞ্জের আইন অঙ্গনের জন্য এক অপূরণীয় ক্ষতি। কিশোরগঞ্জে বিচারপ্রার্থীদের ন্যায় বিচার প্রতিষ্ঠায় তিনি অত্যন্ত প্রশংসনীয় ভূমিকা পালন করেছেন।


রাষ্ট্রপতি মরহুম দীন মোহাম্মদের রুহের মাগফেরাত কামনা করেন ও তার শোকসন্তপ্ত পরিবারের প্রতি গভীর সমবেদনা জানান।


এডভোকেট দীন মোহাম্মদ গতকাল কিশোরগঞ্জ সৈয়দ নজরুল ইসলাম মেডিকেল কলেজ হাসপাতালে হৃদরোগে আক্রান্ত হয়ে ইন্তেকাল করেন। মৃত্যুকালে তিনি দুই ছেলে, স্ত্রীসহ অসংখ্য গুণগ্রাহী রেখে গেছেন।
#

ইমরানুল/নাইচ/মোশারফ/রেজাউল/২০২১/১৭৫০ ঘণ্টা

তথ্যবিবরণী                                                                                                            নম্বর : ৫২৮৩
কোভিড-১৯ সংক্রান্ত সর্বশেষ প্রতিবেদন

ঢাকা, ২১ কার্তিক ( ৬ নভেম্বর) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৩ হাজার ৭২ জনের নমুনা পরীক্ষা করে ১৫৪ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৭০ হাজার ৮৩৫ জন। 

          গত ২৪ ঘণ্টায় ১ জন-সহ এ পর্যন্ত ২৭ হাজার ৮৯১ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৩৪ হাজার ৬৩৫ জন।

#

নাসিমা/নাইচ/মোশারফ/রেজাউল/২০২১/১৭৪০ ঘণ্টা
তথ্যবিবরণী






                                  নম্বর : ৫২৮২


সমবায়ের মাধ্যমে কৃষিতে বিপ্লব ঘটানো সম্ভব


            - সমাজকল্যাণমন্ত্রী

ঢাকা, ২১ কার্তিক (৬ নভেম্বর) : 


সমাজকল্যাণ মন্ত্রী নুরুজ্জামান আহমেদ বলেছেন, সমবায়ের মাধ্যমে বঙ্গবন্ধু যে আদর্শ রেখে গেছেন, তার বাস্তবভিত্তিক প্রয়োগের মাধ্যমে কৃষক আধুনিক পদ্ধতিতে চাষাবাদ করলে কৃষিতে বিপ্লব ঘটানো সম্ভব।


মন্ত্রী আজ ৫০তম জাতীয় সমবায় দিবস-২০২১ উপলক্ষ্যে লালমনিরহাট জেলা প্রশাসন আয়োজিত আলোচনা সভায় ভার্চুয়ালি প্রধান অতিথির বক্তৃতায় এসব কথা বলেন।


মন্ত্রী বলেন, বাংলাদেশের উন্নয়নের সাথে সমবায় গভীরভাবে সম্পৃক্ত। মুক্তিযুদ্ধের আদর্শভিত্তিক সমাজ গঠনে বঙ্গবন্ধু স্বাধীনতার পর কাজ শুরু করেছিলেন, যেখানে সমবায় ছিল অর্থনীতির অন্যতম ভিত্তি। বঙ্গবন্ধুকে হত্যার পরবর্তী ২১ বছরে কোন সরকার সমবায়ের ধারাকে সমুন্নত রাখতে সক্ষম হয়নি।


তিনি আরো বলেন, ১৯৯৬ সালে দেশ পরিচালনার দায়িত্বভার গ্রহণ করে প্রধানমন্ত্রী শেখ হাসিনা সমবায়কে বেগবান করেন। বঙ্গবন্ধুর সমবায়ভিত্তিক অর্থনৈতিক চেতনাকে ধারণ করে আধুনিক পদ্ধতিতে চাষাবাদের জন্য সমবায়ীদের আহ্বান জানান মন্ত্রী ।


জেলা প্রশাসক মোঃ আবু জাফরের সভাপতিত্বে লালমনিরহাট জেলা পরিষদ চেয়ারম্যান অ্যাডভোকেট মতিয়ার রহমান ও জেলা পুলিশ সুপার আবিদা সুলতানা অনুষ্ঠানে উপস্থিত ছিলেন ।
#
জাকির/মেহেদী/রেজ্জাকুল/মাসুম/২০২১/১৪২৬ ঘণ্টা
তথ্যবিবরণী






                               নম্বর : ৫২৮১

ICAO (আইকাও) -এর সেক্রেটারি জেনারেলের নিকট 
বাংলাদেশের স্থায়ী প্রতিনিধির পরিচয়পত্র পেশ
কানাডা, (৬ নভেম্বর) :


বাংলাদেশ সরকার কানাডায় নিযুক্ত বাংলাদেশের হাইকমিশনার ড. খলিলুর রহমানকে International Civil Aviation Organization (ICAO) -এর স্থায়ী প্রতিনিধি নিযুক্ত করেছে। ড. খলিলুর রহমান গতকাল কানাডার মন্ট্রিয়ালে অবস্থিত ICAO (আইকাও) -এর সদর দপ্তরে সংগঠনটির সেক্রেটারি জেনারেল জুয়ান কার্লোস সালাজার গোমেজ -এর নিকট তাঁর পরিচয়পত্র পেশ করেন।


পরে ICAO (আইকাও) -এর সেক্রেটারি জেনারেল জুয়ান কার্লোস সালাজার গোমেজ -এর সাথে হাইকমিশনার ড. খলিলুর রহমান বৈঠক করেন। বৈঠকে ICAO এবং বাংলাদেশ বেসামরিক বিমান পরিবহণ সেক্টরের মধ্যে সহযোগিতার বিষয়ে বিস্তারিত আলোচনা হয়। ড. খলিলুর রহমান বাংলাদেশ বেসামরিক বিমান পরিবহণ সেক্টরের কারিগরি উন্নয়ন ও নিরপত্তা সংশ্লিষ্ট বিষয়ে সহযোগিতার অনুরোধ জানান।


আইকাও -এর সেক্রেটারি জেনারেল জুয়ান কার্লোস সালাজার গোমেজ Bangabandhu Sheikh Mujibur Rahman Aviation and Aerospace University (BSMRAAU) -তে কারিকুলামসহ অন্যান্য বিষয়ে উন্নয়নে সহযোগিতা প্রদানের আশ্বাস দেন।

#

দেওয়ান হোসনে/মেহেদী/রেজ্জাকুল/মাসুম/২০২১/১১২৮ ঘণ্টা

